
者豈爲是哉朕知足下不守鳳翔則必深入沙漠以圖後

舉足下初入其地胡或面從然非我族類其心必異據其

地不足以爲資失其地不足以自損使兵威常彊尙云可

也倘中原相從之衆以胡地荒凉或不樂居其心叵測一

旦變生肘腋孑然孤弱妻孥不能相保矣且足下本汝南

之英祖宗墳墓所在深思遠慮獨不及此乎誠能以信相

許去夷就華當以漢竇融之禮相報否則非朕所知也思

齊見書有降意其麾下誘之與西入吐蕃思齊惑之及是

王師至鳳翔思齊懼遂率所部奔臨洮○四月大將軍達

至鳳翔會諸將議師所向諸將咸以張思道之才不如李

思齊慶陽易於臨洮欲先取慶陽然後從隴西攻臨洮達

曰不然慶陽城險而兵悍未易猝拔臨洮之地西通番夷

北界河隍得之其人民足以備戰鬬其地產足以供軍儲

今以大軍蹙之思齊不西走胡束手就降矣臨洮旣克旁

郡自下諸將然之遂進兵克隴州秦州鞏昌乃遣馮勝統

諸衛兵進征臨洮李思齊窮迫遂舉城降時張思道弟張

良臣守慶陽聞王師克臨洮大懼亦以慶陽降顧時戴德

各將本部兵征蘭州克之大將軍送李思齊赴京入見

上以其順天愛民深嘉慰之命爲江西行省左丞不之官

食祿于京師○命博士孔克仁等授諸子經功臣子弟亦

--

令入學○徵元囘囘曆官鄭阿里等十一人至京師議曆

法占天象給廪賜服有差○陝西鳳翔府寶鷄縣進瑞麥

有一莖五穗三穗者一莖二穗者甚衆羣臣皆賀　上曰

朕爲生民主惟思修德致和以契天地之心使三光平寒

暑時五糓熟人民育爲國家之瑞葢不以物爲瑞昔帝舜

之世不見祥瑞曾何損於聖德○時倭寇劫掠蘇州崇明

沿海皆患太倉衛守禦指揮僉事翁德帥官軍捕之遇於

海門之上幫擊殺不可勝計生獲數百人得其兵器海舟

奏至詔以德有功陞本衛指揮副使其官校賞綺帛白金

有差戰溺死者加賜錢布米仍命德往捕未盡倭寇遣使

祭吿東海之神德承命往倭畏懼不復出沿海遂寧

五月大將軍徐達進征平涼張良臣復叛達怒趨至涇州

諸將以師來會達恐其黨相援乃分將抄其出入之路以

兵圍慶陽良臣挑戰擊敗之○上幸鍾山歸由龍岡步至

淳化門始騎而入謂侍臣曰朕久不歷農畆適見田者因

憫其勞不覺徒步至此國之百需皆其所出爲司牧者亦

曾念之乎朕爲此故不覺惻然于心也○六月　上嘗謂

濂曰古之帝王當晏安之餘多好神仙以朕言之使國治

民安心神恬康卽神仙也濂對曰漢武好神仙而方士至

藥武好佛而異僧集使移此心以好賢則賢者至矣天下

